
Atha Nyasanushasanam

અથ ન્યાસાનુશાસનમ્

લેખકઃ - નન્દપ્રદીપ્તકુમારઃ

ભગવતો વેદસ્ય પ્રાયોગિકં મહત્વમેવ કર્મકાણ્ડં નામ । વિશાલં ચાસ્ય ભારતીયકર્મકાણ્ડકલેવરમ્ ।
મન્ત્રબ્રાહ્મણાત્મકઃ શબ્દરાશિઃ સર્વતો હિ દુરધિગમઃ । તસ્ય વેદસ્ય પ્રાયોગિકં સ્વરૂપં કર્મકાણ્ડં પરમદુર્ગમમિતિ
નાવિદિતં વિદુષામ્ । ગહનતત્ત્વસ્ય ચિન્તનં સૂક્ષ્મરીત્યાસ્સ્મિન્ વિરાજતેતમામ્ । વેદ-બ્રાહ્મણવચનાનાં
પ્રયોગાત્મિકાયાઃ સૃષ્ટેરેવ કર્મકાણ્ડે સન્નિવેશો દૃશ્યતે । ભારતીયમનીષિણાં વિચિત્રા દેવોપાસનાશૈલી
અત્ર બૃહદાકારેણ પ્રાપ્યતે । ભારતીયકર્મકાણ્ડાનાં કેચિદ્દંશાઃ સાક્ષાદ્ વેદપ્રતિપાદકાઃ શ્રોત્રાપરપર્ય્યાયાઃ
કેચિચ્ચ વેદમૂલક- સ્મૃતિપુરાણાદિવિભિન્નધર્મગ્રન્થોક્તાઃ ઋષિમહર્ષિભિઃ   સાક્ષાત્કૃતધર્મભિર્વિવૃતાઃ   કેચિદ્ હિ
તત્તદ્વેદમૂલકશાસ્ત્રચ્છાયાશ્રિતાઃ અલોકિકશક્તિસંપન્ના સત્યવાગ્ભિઃ સુવ્યવસ્થિતાઃ વિરાજતેતમામ્ । દેવતાનાં
સન્તોષાય તૈઃ બહુવિધા  પ્રયોગાઃ વિધયશ્ચ પ્રદત્તાઃ । તેષુ પ્રયોગેષુ ન્યાસતત્ત્વમન્યતમમ્ । તત્ર ન્યાસો નામ
સ્વાંગેષુ દેવતાપ્રતિમાસુ વા મન્ત્રાદીનાં સન્નિવેશઃ । ન્યસ્યતે અનેન ઇતિ ન્યાસઃ । નિ ઉપસર્ગપૂર્વક અસ્ ધાતોઃ
ઘઞ્ પ્રત્યયયોગેન ન્યાસશબ્દઃ સિદ્ધ્યતિ । મન્ત્રબીજાનાં દેવશરીરે યથાસ્થાનેષુ સંસ્થાપનેન મૃણ્મયીપ્રતિમા
ધાતુનિર્મિતવિગ્રહો   ઘટો વા દેવત્વમાપ્નોતિ । દેશિકસ્ય દૈવીભાવઃ સમુદેતિ, દેવો ભૂત્વા દેવં યજેદિતિ ન્યાયાત્ ।
તથાહિ પ્રપઞ્ચસારે-

આત્મનો દેવતાભાવપ્રદાનાદ્દેવતેતિ ચ ।
પદં સમસ્તતન્ત્રેષુ વિદ્વદ્ભિઃ સમુદીરિતમ્ ॥(૬/૫)

ઇતિ । ન્યાસો પૂજકસ્ય સદુપાર્જિતં   ધનમ્ । તસ્યસત્પાત્રેષુ વિનિયોગો ન્યાસઃ । અયં ન્યાસઃ સાધકં સર્વદા રક્ષતિ
। પિતૃમાતૃવત્ પરિપાલયતિ । યથાવિધિ ન્યાસે કૃતે તસ્ય પૂજનકાલીન-સાધનકાલીન ચ વિઘ્નાઃ સર્વથા વિનશ્યન્તિ
। યચ્ચોક્તં કુલાર્ણવે-

ન્યાયોપાર્જિતવિત્તાનામંગેષુ   વિનિવેશનાત્ ।
સર્વરક્ષાકરાદ્દેવિ ન્યાસ ઇત્યભિધીયતે ॥ (૧૭/૫૬)

ઇતિ । ન્યાસકર્તા વિષ્ણુલોકં ગચ્છતિ । તત્ર વૈકુણ્ઠીયસુખમનુભવિતું પારયતિ । સાક્ષાન્નારાયણો ભવિતુમર્હતીતિ
વક્ષ્યમાણં પ્રમાણં દ્રઢીકરોતિ । તથાહિ પાદ્મે-

શિખાયાં શ્રીધરં ન્યસ્ય શિખાદ્યઃ શ્રીકરં તથા ।
હૃષીકેશં તુ કેશેષુ મૂર્ધ્નિ  નારાયણં પરમ્ ॥
એવં ન્યાસવિધિં  કૃત્વા  સાક્ષાન્નારાયણો ભવેત્ ।

યાવન્નવ્યાહરેત્ કિઞ્ચિત્ તાવદ્વિષ્ણુમયં સ્થિતઃ ॥ (૬/૭૯/૧૭)
ઇતિ । કર્મભેદે શાસ્ત્રે બહુવિધાઃ  ન્યાસા ઉક્તાઃ । તેષુ અંગન્યાસઃ,કરન્યાસઃ, ઋષ્યાદિન્યાસઃ,
જીવન્યાસઃ, પીઠન્યાસઃ, પ્રણવન્યાસઃ, માતૃકાન્યાસઃ, બહિર્માતૃકાન્યાસઃ, અન્તર્માતૃકાન્યાસઃ,સૃષ્ટિન્યાસઃ,
સ્થિતિન્યાસઃ,સંહારન્યાસઃ, હંસન્યાસઃ મૂલમન્ત્રન્યાસઃ,કંઠાદિન્યાસઃ,ષોઢાન્યાસઃ,પ્રપઞ્ચન્યાસઃ,યોગિનીન્યાસઃ,
ગ્રહન્યાસઃ,કેશવાદિન્યાસપ્રમુખા મુખ્યાઃ । એતેષાં પ્રયોગાઃ પ્રાયશઃ સર્વપૂજાસુ અન્તર્ભૂતા ભવન્તિ ।
એતદતિરિક્તાઃ બહવો ન્યાસાઃ તન્ત્રગ્રન્થેષુ દૃશ્યન્તે । ચતુષષ્ઠિ સંખ્યકાઃ ન્યાસાઃ તન્ત્રાદિ આગમગ્રન્થેષુ પ્રયુક્તા
ભવન્તિ । એતેષુ ન્યાસેષુ માતૃકાન્યાસસ્ય મહિમા શ્રેષ્ઠઃ । માતૄકાણાં પ્રયોગસ્તુ માતૃકાન્યાસઃ । સ્વચ્છન્દે - ન
વિદ્યા માતૃકા પરા (૧૧/૧૯૯) ઇતિ માતૃકાન્યાસસ્ય સર્વશ્રેષ્ઠતા પ્રમાણીકૃતા । અપિ ચ લલિતાસહસ્રનામસ્તોત્રે
માતૃકાન્યાસઃ Oંકારાત્ સમુદ્ભૂતઃ સર્વમંગલકરઃ પરમાનન્દદાયકઃ સર્વસિદ્ધિપ્રદાયક ઇતિ પરમાચાર્યેણ
શ્રીમદાદિશંકરેણ સ્વકીયે ભાષ્યે સમુલ્લિખિતઃ । માતૃકાન્યાસશ્ચતુર્ધા વિભક્તઃ । તસ્ય ફલભેદોઽપિ શૂયતે ।
યદુક્તં તન્ત્રસારે-

ચતુર્દ્ધા માતૃકા પ્રોક્તા કેવલા વિન્દુસંયુતા ।
સવિસર્ગા સોભયા ચ રહસ્યં શ‍ૃણુ કથ્યતે ॥
વિદ્યાકરી કેવલા ચ સોભયા વૃદ્ધિકારિણી ।
સવિસર્ગા પુત્રદા ચ સવિન્દુ વિત્તદાયિની ॥

ઇતિ માતૃકાન્યાસઃ ચતુર્વિધઃ   । તેષુ વિન્દુઃ=અનુસ્વારસહિતઃ, અં નમઃ લલાટે ઇતિ પ્રથમઃ, વિત્તદાયકઃ સર્વસંપત્
વિધાયકઃ । કેવલઃ સપ્રણવઃ । ૐ નમઃ લલાટે ઇતિ દ્વિતીયપ્રકારકો માતૃકાન્યાસઃ, સર્વવિદ્યાપ્રદાયકઃ । અઃ નમઃ
લલાટે ઇતિ સવિસર્ગસ્તૃતીયઃ, પુત્રપ્રદાયકઃ આનન્દદાયકઃ । અં અઃ નમઃ લલાટે ઇતિ ઉભયશ્ચતુર્થઃ, વૃદ્ધિકારકો
વિખ્યાતઃ તન્ત્રશાસ્ત્રે બહુષુ આગમનિગમયામલગ્રન્થેષુ ।
એતદ્વિષયેઽપિ ચાન્યત્ર નિવન્ધે-

ઓમાદ્યન્તો નમોન્તો વા સવિન્દુવિન્દુવર્જિતઃ   ।
પઞ્ચાશદ્વર્ણવિન્યાસઃ ક્રમાદુક્તો મનીષિભિઃ ॥

ઇતિ પઞ્ચાશદ્વર્ણાનાં સપ્રણવપુરઃસરં નમોઽન્તેન પ્રયોગઃ વિન્દુયુક્ત અયુક્તો વા માતૃકાન્યાસો વિહિતઃ । અપિ ચ
તન્ત્રાન્તરે-

વાગ્ભવં કામબીજં ચ શ્રીબીજં ચ ત્રિતારકમ્ ।
શક્તિશ્રીકામબીજં ચ ત્રિતારં મુનયો વિદુઃ ॥

શક્તિબીજં , શ્રીબીજં , કામબીજં ચ ત્રિતારકમ્ । યદ્વા વાગ્બીજં કામબીજં શ્રીબીજમિતિ એતાનિ બીજત્રયાણિ
તારકસંજ્ઞિતાનિ ઉક્તાનિ । માતૃકાન્યાસેઽપિ એતેષાં સંયુક્તપ્રયોગઃ સર્વસિદ્ધિકારકઃ । સૃષ્ટિસ્થિતિસંહારક્રમેણ
ત્રિપ્રકારકો માતૃકાન્યાસઃ કલ્પિતઃ । કલ્પોક્તવિધિના એતેષાં પ્રયોગઃ અવશ્યમેવ કરણીયઃ । યચ્ચોક્તં
વીરચૂડામણૌ-

માતૃકાત્રિતયં કુર્યાત્ સૃષ્ટિસંહારકસ્થિતમ્ ।
ન્યાસં કુર્યાત્ મહેશાનિ કલ્પોક્તં ચ વિશેષતઃ ॥

અન્યત્ર કુલાર્ણવે અન્યન્યાસેષુ ષોઢાન્યાસસ્ય કીર્તનં ભૂતમ્ । અયં ષોઢાન્યાસઃ સર્વેષુ શ્રેષ્ઠઃ । તથા હિ -

પ્રપઞ્ચો ભુવનં મૂર્ત્તિર્મન્ત્રદૈવતમાતરઃ   ।
મહાષોઢાહ્વયો ન્યાસઃ સર્વન્યાસોત્તમોત્તમઃ ॥ (૪/૨૦)

ઇત્યત્ર પ્રપઞ્ચન્યાસ-ભુવનન્યાસ-મૂર્તિન્યાસ  -ઋષ્યાદિન્યાસ- માતૃકાન્યાસેષુ ષોઢાન્યાસઃ અગ્રે ધાવતિ । કિં  બહુના
ઋષિછન્દોદેવાન્ વિનાપિ ન્યાસ અકરણીયઃ । અનેન ન્યાસફલં પૂર્ણતયા ન લભ્યતે । યચ્ચોક્તં શારદાતિલકે-

ઋષિછન્દોદેવતાનાં વિન્યાસેન વિના યદા ।
જપ્યતે સાધિતોઽપ્યેષ તસ્ય તુચ્છફલં ભવેત્ ॥(૪/૩૦)

ઇતિ । અપિ ચ મહાફલં તાવત્ મેરુતન્ત્રે-
યો ન્યાસકવચચ્છન્દો મન્ત્રં જપતિ તં પ્રિયે ।
દૃષ્ટ્વા વિઘ્ના પલાયન્તે સિંહં   દૃષ્ટ્વા યથા ગજાઃ ॥

ઇતિ વિશ્વકલ્યાણકામનાપરકાણિ ભારતીયકર્મકાણ્ડાનિ મહતાસ્સ્દરેણ સંપાદનીયાનિ । પૂજનસ્થલેષુ
નિર્દિષ્ટનિયમાનુસંન્ધાનેનાત્ર   પૂજાફલસમ્ભવાત્ । તન્ત્રગ્રન્થેષુ આસનશુદ્ધ્યાદારભ્ય બ્રાહ્મણભોજનાન્તં યાનિ
કર્માણિ અસ્માકં કૃતે નિર્દિષ્ટાનિ   સન્તિ તાન્યેવાસ્માભિરવશ્યમેવ શાસ્ત્રોક્તનિયમેન સંપાલનીયાનિ । તથા હિ
ભગવતા ગીતાયાં-

તસ્માત્ શાસ્ત્રં પ્રમાણં તે કાર્યાકાર્યવ્યવસ્થિતૌ ।
જ્ઞાત્વા શાસ્ત્રવિધાનોક્તં કર્મકર્તમિહાર્હસિ ॥ (૧૬/૨૪)

ઇત્યલં વિસ્તરેણ ।
— લેખકઃ - નન્દપ્રદીપ્તકુમારઃ

